Avgerð frá Skatta- og avgjaldskærunevndini

Avgerð tikin: 23.02.2005

Mál nr.: 04-03-31-17 

Lóg: Kng.um lutfalsligan frádráttarrætt fyri mvg § 11

Meirvirðisgjaldslógin § 16, § 3

Landbúnaður vinnuligt virksemi

Samandráttur:

Toll- og Skattstova Føroya hevði strikað kæraran úr mvg-skránni við teirri grundgeving, at virksemi hansara av seyðahaldi varð ikki mett at vera vinnuligt. Skatta- og avgjaldskærunevndin broytti hesa avgerð. Skatta- og avgjaldskærunevndin broytti eisini avgerðina hjá Toll- og Skattstovu Føroya at javna fyri íløgu-mvg.

Avgerð

Málslýsing.

Festigarðurin hjá kæraranum er 4 merkur, og áseyðatalið er 160.

Toll- og Skattstova Føroya hevur við avgerð frá 28. mai 2004 strikað landbúnaðarvirksemið hjá kæraranum úr mvg-skránni við virkna frá 31. desember 2003 við teirri grundgeving, at talan er ikki um vinnuligt virksemi.

Við avgerð frá 28. juni tók Toll- og Skattstova Føroya avgerð um, at íløgan, sum var gjørd í 2001, skuldi javnast. Kærarin fekk við hesum krav um at rinda kr. 12.500.

Toll- og Skattstova Føroya tók samstundis avgerð um, at virksemið ikki varð mett sum vinnuligt í skattligum høpi, og at kærarin tí ikki fekk frádrátt fyri hall árini 2001, 2002 og 2003. Henda avgerð varð kærd til Kommunala Skattakærunevnd, sum gjørdi av, at álíkningin hjá skattgjaldaranum fyri áðurnevndu ár skuldu takast upp aftur og fremjast eftir rundskrivi nr. 16 frá 8. apríl 1989.

Kærarin:

Kærarin vísir á, at bóndagarðurin er ein festigarður, sum allar tíðir hevur verið ein vinnuligur garður við eittans endamáli at framleiða við peningaligum vinningi seyðakjøt v.m. til sølu. Sølan hevur verið uml. kr. 100.000 um árið tey seinastu árini, og garðurin hevur ikki havt hall av framleiðsluni.

Ein festigarður er ein leigaður garður, har festarin ikki er eigari av føstum ognum, sum hoyra til garðin, men skal tó gjalda fyri hesar. Á garðinum er bygt seyðahús, sum ger raksturin tungan ta tíðina, tað tekur, inntil húsið er liðugt goldið, og leigugjaldið sostatt minkar. Harumframt er traktorur, sláimaskinur, lastvognur og onnur amboð, sum ikki verða nýtt til annað enn til vinnuliga framleiðslu á garðinum.

Íløgurnar eru gjørdar í góðari trúgv og við peningaligum vinningi sum endamál. Tað skal eisini viðmerkjast, at Toll- og Skattstova Føroya bað um avrit av øllum skjølum viðvíkjandi keyp av traktori í 2001. Hesi skjøl vóru send Toll- og Skattstova Føroya, og hevði hon ikki viðmerkingar tá. Nú skal henda íløga javnast við 2/5.

At lønin fyri stríðið at halda garðin í løtuni ikki eru nógvar krónur um tíman, er kærarin ikki ósamdur í, men at kalla tað ítriv/hobbyvirksemi er ófatuligt. Garðurin hevur skyldur, bæði yvir fyri Jarðarráðnum og øðrum lángevarum og kann ikki bara støðga vinnuligu framleiðsluni.

Garðurin er ein vinnuligur festigarður, og verða skattligu viðurskiftini uppgjørd eftir rundskrivi nr. 1 frá 5. mars 1991 um skattligu viðurskiftini hjá festibóndum (kongsbóndum). Kærarin sigur tað vera trupult at viðmerkja neyvt, hvar hann metir avgerðina hjá Toll- og Skattstovu Føroya vera skeiva, tí talan er ikki um nakra serstaka §, men um eina meting hjá málsviðgera.

Hóast raksturin fyri alla slíka vinnu ikki hevur tað gott fyri tíðina, hevur virkið gjørt íløgur í seyðahús, traktor og lastvogn tey seinastu árini við tí endamáli at betra raksturin framyvir. Rakstrargøgnini eru bert keypt til vinnuligt endamál. Hóast tað kanska ikki hevur týdning í málinum, kann upplýsast, at virkið ikki hevur frádrigið hall í aðrari inntøku.

Tað er sera undrunarsamt, at Toll- og Skattstova Føroya nú er komin til ta niðurstøðu, at garðurin ikki verður vinnuliga rikin, tí hann ikki hevur nóg gott úrslit, serliga tá hugsað verður um, at lóg er gjørd um afturbering av mvg av seldum seyðakjøti hjá festibóndum, nevniliga við tí fyri eyga at lætta um raksturin av festigørðunum.

Toll- og Skattstova Føroya:

Toll- og Skattstova Føroya hevur gjøgnumgingið roknskapir kærarans fyri árini 1999-2003 og er komin til ta niðurstøðu, at virksemið ikki er at meta sum vinnuligt virksemi.

Avgerðin hevur virknað frá 31. desember 2003, soleiðis at virksemið er strikað sum meirvirðisgjalds​skyldugt frá hesum degi.

Toll- og Skattstova Føroya hevur á haldgóðum grundarlag mett, at kærarin ikki kann reka landbúna, uttan at fígging verður veitt frá aðrari inntøku, sí sølu og úrslit áðrenn rentur og avskrivingar niðanfyri fyri árini 1999-2003.

Søla og úrslit áðrenn rentur og avskrivingar 1999-2003:


1999 
2000 
2001 
2002 
2003

Søla íroknað stuðul 
91.303 
120.950 
113.091 
102.419 
102.415

Úrslit áðrenn rentur og avskriv. 
16.566 
26.676 
36.608 
32.131 
30.608

Úrslit 
0 
0 
62 
279 
127

Staðfestu tølini styðja grundgevingina hjá Toll- og Skattstovu Føroya um, at grundarlagið fyri hesum virksemi ikki tekur støði í vinnuvirksemi.

Avgerðin verður grundað á, at festið hevur ikki givið nóg góð úrslit tey seinastu árini, soleiðis at skilja, at til ber at renta tær íløgur, ið gjørdar eru í festið. Ei heldur er gjørligt at nýta teir skattligu avskrivingarmøguleikarnar vegna út av lagi vánalig fíggjarviðurskifti.

Samanumtikið eru fíggjarviðurskiftini út av lagi vánalig, tá hædd eisini skal takast fyri, at beinleiðis stuðul til festið er umleið ¼ av samlaðu søluni hjá festinum. Talan er um studning til seyðahald, ið festið ikki framleiðir í virði, men fær frá stuðulsveitara. Harumframt eru lánimøguleikarnir serstakir, tí rentan er nógv lægri til festibøndur enn á vanliga kapitalmarknaðinum. Hetta ávirkar eisini fíggjarliga grundarlagið positivt. Umvent hevði fíggjarliga støðan verið nógv verri, um vanlig fíggjarkor vóru galdandi fyri bóndan.

Sambært § 1 í meirvirðisgjaldslógini skal avgjald rindast til landskassan av vinnuligari sølu.

Tað er einki fast mark millum vinnu og ítriv, og tað er tí neyðugt at viðgera tílík mál í hvørjum einstøkum føri. Sambært § 16, stk. 1 í meirvirðisgjaldslógini skal “við í inngangandi avgjaldið bert verða roknað avgjald av innkeypi v.m., ið burturav viðvíkur sølu av vørum og avgjaldsskyldugum tænastum.” § 3, stk. 1, litra a í mvg-lógini ásetir, at avgjald skal latast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Tað vil siga, at tað eru vinnuvirkir, sum skulu vera MVG-skrásett.

Toll- og Skattstova Føroya hevur staðfest, at talan ikki er um vinnuligt virksemi, og at tað heldur ikki eru útlit fyri, at verandi ella framtíðar grundarlag fyri fíggjarligu úrtøkuni broytist til tað betra. Inntøkumøguleikar eru avmarkaðir til at vera uml. 70.000 kr. brutto pr. ár uttan studning, og við verandi sølu av seyðakjøti er ikki møguligt at víðka um hesar møguleikar. Avgerandi fyri, at virksemið er vinnuligt ella ikki, er ikki, um virksemið gevur ella ikki gevur hall í skattligum høpi. Ístaðin er hetta at meta sum tilfallandi vinna (ítriv). Hetta sæst í staðfestum úrsliti higartil, ið landbúnaðurin hevur og hartil í tí arbeiðsinntøku, kærarin hevur av øðrum arbeiði.

Staðfest er, at kærarin er í løntum starvi og sostatt ikki rekur landbúnaðarvirksemi burturav.

Niðanfyri framgongur lønarinntøkan hjá honum árini 1999 til 2003:

Ár: 
2003 
2002 
2001 
2000 
1999

Inntøka: 
241.134 
248.096 
206.208 
201.113 
193.016

Er talan ikki um vinnuligt virksemi men um hjávinnu (ítriv), kann eitt møguligt hall ikki skattliga dragast frá í aðrari inntøku. Toll- og Skattstova Føroya staðfestir, at tann sokallaða “støðuga framleiðslan”, ið er á garðinum, ikki á nakran hátt ger garðin vinnuliga riknan, bæði tá umræður skattlig viðurskifti eins væl og meirvirðisgjald. Harafturímóti staðfestir hetta, at inntøkumøguleikarnir hjá garðinum eru avmarkaðir, tá um sølu av seyði ræður. Við einum støðugum umsetningi uppá uml. 100.000 kr. árliga -íroknað stuðul og eginnýtslu- ber ikki til at forrenta gjørdar íløgur í garðin og enn minni at fáa yvirskot til at liva av.

Skyldur yvir fyri Jarðarráðnum og øðrum lángevarum kunnu ikki ávirka avgerðina um, at virksemið ikki er vinnuligt. Um tað, at íløgurnar eru gjørdar í góðari trúgv, merkir, at lántakarin/-gevarin hevur roknað við, at eitt møguligt hall av rakstrinum kundi fíggjast við frádrátti í aðrari inntøku, so kann hetta ikki tulkast øðrvísi enn, at tað er enn størri orsøk til at siga, at garðurin ikki kann bera seg við egnum rakstri.

Sambært grein 16, stk. 2 í Løgtingslóg nr. 136 frá 8. september 1992 um meirvirðisgjald við seinni broytingum og kunngerð nr. 35 frá 20. mars 2000 um lutfalsligan frádráttarrætt fyri meirvirðisgjald og um javnan av inngangandi avgjaldi av íløgugøgnum § 11, hevur virkið skyldu til at javna fyri íløgugøgn, tá ein broyting hendir í frádráttarrættinum hjá virkinum, t.d. um íløgugøgnini verða yvirtikin til privata nýtslu.

Íløga 4. ársfjórðing 2001: kr. 125.000, harav mvg kr. 31.250

At javna 2/5 x kr. 31.250 = kr. 12.500

Avgerðin verður grundað á, at landbúnaðurin ikki verður vinnuliga rikin sambært reglunum í mvg-lógini § 1, stk. 1.

Avgerð hjá Skatta- og avgjaldskærunevndini:

Sambært § 3, stk. 1, litra a í meirvirðisgjaldslógini skal avgjald rindast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Tað er bert vinnulig søla, sum skal verða skrásett til meirvirðisgjald, samanber eisini § 1 í meirvirðisgjaldslógini.

Henda orðing av mvg-lógini hevur við sær, at metingin av avgjaldsskylduni svarar til ta meting, sum verður gjørd, tá avgerast skal, um eitt virki er vinnuligt í skattligum høpi. Staðfestast kann, at Toll- og Skattaráð Føroya hevur sett úr gildi rundskriv nr. 16 frá 8. apríl 1989, sum hevði ásetingar um serligar linar reglur fyri meting av seyðahaldi sum vinnuligt virksemi. Eftir hesum reglum var talan um vinnuligt virksemi, um søla fór fram av 17 seyðum ella meira. Avgjørt varð, at ístaðin fyri skuldi ein ítøkilig meting gerast í hvørjum einstøkum føri, og tey atlit, sum skulu takast, tá metingin verður gjørd, eru tey, sum rættarpraksis hevur fyrisett, og sum fyri ein part eru endurgivin í Vegleiðingarskrivinum  frá 1996 s. 120. Eftir hetta skal metingin av, um seyðahald í skattligum høpi kann metast sum vinnuligt

virksemi, gerast á sama hátt sum fyri aðrar vinnur. Sum nevnt omanfyri er henda meting eisini avgerandi fyri avgjaldsskylduna hjá landbúnaðarvirkseminum.

Avgerðin er ítøkilig og inniber eina samlaða meting av virkseminum hjá kæraranum, har ein avgerandi fyritreyt er, at virksemið er rikið við fíggjarligum vinningi fyri eyga.

Hóast kærarin ikki hevur hetta virksemið sum høvuðsvinnu má sigast, at talan er um støðugt virksemi, sum eisini er rímiligt í vavi, garðurin er 4 merkur og áseyðatalið er 160.

Sølan hjá kæraranum árini 1999 til 2003 hevur ligið millum kr. 91.303 og kr. 120.950.

Úrslitið áðrenn rentur og avskrivingar hevur ligið millum kr. 16.566 og kr. 36.608. Pláss hevur sostatt verið fyri nakað av íløgum seinastu árini, og kærarin hevur í fýra av hesum fimm árum avskrivað tað, sum rúmd hevur verið fyri innan fyri inntøkuna. Hetta hevur givið eitt skattligt úrslit, sum sæst vera millum kr. 0 og kr. 279.

Hóast virksemið sostatt í løtuni ikki gevur kæraranum nakað stórt fíggjarligt íkast, metir nevndin m.a. vísandi til vavi á virkseminum, úrslitið áðrenn rentur og avskrivingar, og at skattliga hevur virksemið javnvigað, at grundarlag er ikki fyri at siga, at virksemið ikki er vinnuligt.

Skatta- og avgjaldskærunevndin avgjørdi sostatt at geva kæraranum viðhald í, at hann framvegis skal verða mvg-skrásettur, tí grundarlag er ikki fyri at siga, at landbúnaðarvirksemið hansara ikki er vinnuligt.

Tá nevndin hevur avgjørt at broyta avgerðina hjá Toll- og Skattstova Føroya og meta virksemið sum vinnuligt, ávirkar hetta eisini avgerðina um javning av íløgu-mvg á tann hátt, at nýtslan ikki er broytt og javning tí ikki skal gerast. Soleiðis avgjørdi Skatta- og avgjaldskærunevndin eisini at broyta avgerðina um javning av íløgu-mvgnum.
